
Arraiozko plaza librea da laxoan jokatzeko geratzen den bakanetako bat, guztietan antzinakoena. Belarrezko zorua du, eta elizaren atzeko aldean dago. Laxoa elkarteak kirola biziberritu nahi du. 

Plaza libreko altxor zaharra 

Edurne Senosiain - Arraioz 

Askoren iritziz, euskal pilota da euskaldunen nortasunaren ezaugarri nabarmenetako bat; Euskal Herriko kirol, kultura eta herritarren izaera uztartzen dituena, hain zuzen ere. Hori dela eta, askoren ustea da Euskal Herrian sortu zela pilota. Baina ez zen horrela izan. Europako beste hainbat herrialdetan Euskal Herrian baino lehenago hasi ziren pilotan jokatzen. Antzina, esaterako, erromatarrek, greziarrek, aztekek eta egiptoarrek pilotan jokatzen zuten. Jakina da Frantzian ere pilotaren inguruan jokoa bazegoela, jeu de paume deitzen zutena. Frantzian jokatzen zena egungo esku pilotaren antzekoa zen, haren izenak adierazten duen moduan. 

Frantziako jeu de paume jokoa euskal Herrira zabaldu zen, eta gaur egun ezaguna den euskal pilotaren aitzindaria izan zen. Joko horretatik abiatuta sortu ziren euskal pilotaren gainerako modalitate guztiak. Euskal Herrian lortu zuen pilotak osperik handiena; horregatik ezagutzen dute mundu osoan euskal pilota izenarekin. 

Laxoa da euskal pilotaren modalitaterik zaharrena. Laxoa joko zuzena da; pilotariak bata bestearen aurrean kokatzen dira, eta ez da beharrezkoa pilotak paretan errebotatzea. XVIII. mendean sortu zen laxoa. Hasieran, artzainak aritzen ziren soroetan jokatzen, eta gerora izan zuen arrakasta gainerako herritar guztien artean. Garairik distiratsuenak XVIII. eta XIX. mendeetan izan zituen laxoak. Sasoi haietan sortu ziren gainontzeko pilota modalitateak ere: joko-garbia, errebotea, zesta-punta eta erremontea, besteak beste. Hala, azkeneko horiek hartu zuten garrantzia, eta laxoa kasik desagertu egin zen. Euskal Herri osoan, Errioxan eta Aragoiko zati batean jokatzen zen antzina, baina denbora pasa ahala asko mugatu zen laxoaren eremua. Gaur egun, Baztanen eta inguruko herrietan soilik jokatzen da. 

Hala ere, 70eko urteen bukaeran, laxoa berreskuratzea lortu zuten zenbait herritarrek, Jesus Jaimerena apaizak egindako lan handia tarteko zela. 1961ean antolatu zuten lehenengo laxo txapelketa, baina ahalegin horrek lau urtez bakarrik iraun zuen. 

Laxoa elkartearen ahalegina 

Laxoa elkartea 1980an sortu zuen laxozale ziren herritar talde batek. Tiburzio Arraztoa elkarteko kidea da, eta, haren esanetan, laxoa berreskuratzeko helbururekin sortu zuten taldea. Arraztoaren ustez, «txapelketak antolatzea da jokoa berreskuratzeko modu bakarra». Txapelketa horiek antolatzeko sortu behar izan zuten elkartea. «Pozik gaude gure helburua lortu dugulako; urtero antolatzen dugu txapelketa, lau hilabetez irauten du eta arrakasta izaten du», adierazi du Laxoa elkarteko kideak. Arraztoaren ustez, «pilotarien inplikazioa da garrantzitsuena» laxoa iraunarazteko, eta partidak jokatzen dituzten gazteek erakusten dute laxoarekiko zaletasuna: «Gustura jokatzen dute». 

Iruritan jaio zen Arraztoa, baina urte asko daramatza Donezteben bizitzen. Ongi gogoratzen du txikitan nola aritzen zen herriko lagunekin laxoan jokatzen. Txapelketak jokatutakoa ere bada Tiburzio Arraztoa. «Dagoeneko ez dut jokatzen, baina aritzen naiz noizeanbehin gaztetxoekin entrenatzen; laxozale amorratua izaten jarraitzen dut». Iruritan, Arraiozen, Donezteben eta beste hainbat herritan jokatu izan ditu partidak eta txapelketak. Laxoaren egungo egoerari pena handiarekin begiratzen dio, baina kirola leheneratzeko lanean jarraituko duela argi dauka. «Garai batean Baztango eta inguruko herri guztietan bazegoen laxoan aritzeko plazaren bat, baina desagertuz joan dira. Egun, oso plaza gutxi geratzen dira». 

Arraztoak azaldu duenez, Arraiozkoa da laxoan aritzeko plaza libre zaharrena. 200 biztanle inguru dituen Baztango (Nafarroa) eremuko herria da Arraioz. Herriaren goialdean eliza dago, eta elizaren atzean, plaza librea. Belarrez estalitako lurzorua duen plaza bakarra da. Arraztoak azaldu duenez, plaza «bereziena» da. Orain dela urte batzuk, plazaren ezkerraldean harizti handi bat zegoela gogoratu du Arraztoak. «Plazan jokatzen genuenean eta pilota hariztira sartzen zenean, herriko txakur batek harrapatzen zituen haritzen artean galdutako pilota guztiak», azaldu du bitxikeria moduan. 

Beste garai batzuk ziren. Laxoa elkarteko kideak gogoratu duenez, «oso giro ona zegoen orain dela urte batzuk, laxoaren garai osasuntsuenean, Arraiozko plazan». Jendeak kirol horrekiko zaletasun handia erakusten zuen. «Desafioak eta apustuak ere egiten genituen». Gaur egun, aldiz, ez dago halakorik. «Antzinakoa bezalako girorik ez dago. Oso jende gutxi biltzen da plazetara, finalerdietara eta finaletara bakarrik». 

Euskal pilotak garapen oso handia izan du. Gaur egun, esku pilota da publikoaren artean arrakasta handiena daukan modalitatea. «Oso mundu konplexua da esku pilotarena, enpresa asko daude eta baita interes ugari ere. Gu lanean aritzen garen eremua guztiz ezberdina da. Laxoaren inguruan ez dago halakorik», esan du Arraztoak. Laxoa elkarteak joko tradizionalen sustatzea du helburu nagusi, eta horien ezagutza zabaltzea. «Laxoa bultzatzen jarraituko dugu, antzinako giroa berreskuratzeko», bukatu du Arraztoak. 

 «Laxoa babestu behar dugu» 

Gorde beharreko ondare historiko eta kulturala dela ohartarazi nahi dute Laxoa elkarteko kideek 

E. S. 

Pilotazale askok jakin ez arren, pilota modalitateen artean zaharrena da laxoa. Behinola indar handia izandakoa, baina denboraren joan-etorriak ahanzturatik gertu jarria. Ezker paretaren sorrerak pilotalekuetatik urrundu zuen laxoa, joko zuzena. 80ko urteetan kirola suspertzeko lanari ekin zioten Laxoa elkartekoek. Memoria historikoaren garrantzia azpimarratzen den garaiotan, laxoa babestu beharreko ondarea dela aldarrikatu du Tiburzio Arraztoak. Bide horretan Laxoaren gida gidaliburua idatzi zuten Josu Primek eta Arraztoak berak, laxoaren historian eta bilakaeran sakonduz. «Laxo zaharrak zer-nolako osasuna izan zuen azaltzen du liburuak, baina orain gazteek eman behar diote bultzada. Gorde beharreko ondare historiko eta kulturala da laxoa», dio Arraztoak. Liburua idazteko liburutegi eta artxibo zaharrak goitik behera arakatu zituzten, eta argazki eta istorio asko bildu zituzten. «Sona handiko partida asko jokatu ziren, baina 1846an Irunen jokatutako desafioak izan zen oihartzun handiena: 12.000 lagun elkartu ziren Urdanibia plazan. Apaizek debekatua zuten parte hartzea, baina Gamio izeneko bat han azaldu zen, Iruñeko gotzainaren aginduei entzungor eginda. Egun hartan Frantziara alde egin behar izan zuen», azaldu du Arraztoak.  

“Plaza berezia da Arraioz. Laxoaren garai onenean oso giro ona izaten zen txapelketetan»”

«Txapelketak antolatzea da laxoa leheneratzeko modua. Pixkanaka ari gara helburua lortzen» 

Tiburzio Arraztoa - Laxoa elkarteko kidea 

 

 

Datuak 

Izena. Arraiozko plaza librea. 

Non dago. Arraiozen, Baztanen (Nafarroa). 

Noizkoa. XVIII. mendean egin zuten. 

Ezaugarriak. Herriko elizaren atzealdean dago. Belarrez estalitako zelaia da. 1986an eraikitako frontis txikia dauka aurrealdean. 

Araua. Laxoan aritzeko erabili izan dute herritarrek nagusiki plaza librea. Euskal pilotaren modalitate zaharrena da laxoa. 

